
Eftirlitsiðnaðurinn.

Það væri að bera í bakkafullann lækinn að fjalla almennt um eftirlitsiðnaðinn svokallaða, en eins og allir vita er þetta skammaryrði, sem einkum er notað af þeim sem telja að opinbert eftirlit á Íslandi sé uppblásið skrímsli sem hleypa verði verulega miklu lofti úr eða þá að einkavæða. Ég ætla ekki að fara neitt út í þessa sálma en vil leyfa mér að fullyrða að það eftirlit sem ég þekki best, sem er matvælaeftirlit og veiðieftirlit, er hvort tveggja eins og litlar hagamýs miðað við eftirlitsfílana í nágrannalöndum okkar og víðar. Ég mun einungis fjalla hér um veiðieftirlit Fiskistofu, enda er matvælaeftirlitið ekki lengur okkar höfuðverkur eftir að það fluttist í Matvælastofnun um síðustu áramót. Ég er auðvitað stoltur af því að Fiskistofa, sem oft er nefnd þegar eftirlitsiðnaðurinn er til umfjöllunar, skuli nú í sjötta skipti af sjö mögulegum hafa komist í úrslit við val á fyrirmyndarstofnun ríkisins. Og mér þykir vænt um að dómnefndinni skuli hafa þótt samræming eftirlits og þjónustu einn af þeim þáttum í starfsemi Fiskistofu sem sé til fyrirmyndar. Mér flýgur raunar í hug að hugsanlega sé hér einnig um að ræða Akkilesarhæl sem orðið hafi til þess að Fiskistofa hefur ekki enn borið sigur úr býtum. Það er mín reynsla að því meira eða betur sem þessu er hrært saman, eftirliti og þjónustu, því erfiðara er að mæla og sýna fram á árangur af eftirlitinu t.d. í stefnumiðuðu árangursmati. Þess vegna er ég ekki með myndir til að sýna ykkur, frekar en dómnefndinni, úr QPR Balanced Scorecard hugbúnaði okkar, sem sanna mælanlegan árangur. Ég vona að þið séuð ekki orðin það háð Power Point sýningum að ég geti þrátt fyrir þetta ekki gefið ykkur mynd af samræmingu eftirlits og þjónustu Fiskistofu, þótt engar séu myndirnar. Ég ætla að byrja á því að nefna
Lokun veiðisvæða.
Þar sem þetta var upphaflega aðalverkefni veiðieftirlitsins sem varð til á vegum sjávarútvegsráðuneytisins með lögum nr. 81/1976. Í upphafi beindist eftirlitið einkum að veiðum togara. Eftirlitsmenn fóru í veiðiferðir og mældu hlutfall smáfisks í afla og gerðu tillögur um lokun veiðisvæða, með það að markmiði að vernda ungfisk. Með árunum jókst umfang þessa verkefnis og í dag er nánast fylgst með öllum tegundum veiðarfæra. Er þess jafnan gætt að veiðieftirlitsmenn miðli upplýsingum um lokuð veiðisvæði til viðkomandi skipstjórnarmanna og er það fyrsti vísirinn að samræmingu eftirlits og þjónustu. Þessi upplýsingagjöf hefur auðvitað þróast eins og annað og nú er að finna á vefsíðu Fiskistofu kort af öllum lokuðum veiðisvæðum umhverfis landið. Kortið er auðvitað uppfært jafnóðum og breytingar verða á svæðalokunum og þetta er mikið notað af skipstjórnarmönnum.
Vigtun og skráning afla.
Með tilkomu kvótakerfisins árið 1984 jókst verulega þörf á eftirliti með vigtun sjávarafla og ekki síður skráningu aflaupplýsinga af hálfu hafnarstarfsmanna í aflaskráningarkerfi. Veiðieftirlitið hefur allar götur síðan sinnt margvíslegu fræðslu- og þjónustustarfi hvað varðar vigtun og skráningu á afla. Hefur sú fræðsla verið á öllum þáttum vigtar- og skráningarferilsins. Fyrir sjómenn hefur hún einkum lotið að tegundaflokkun, fyrir fiskverkendur og markaðsmenn að endurvigtun (úrtaksvigtun) og fyrir hafnarstarfsmenn að vigtun á hafnarvog og aflaskráningu. Einn hluti þessarar fræðslu hefur svo falist í því að kenna á námskeiðum til löggildingar vigtarmanna, sem haldin eru af Neytendastofu (áður Löggildingastofu).

Vinnsla um borð.
Vinnsla um borð í skipum hófst uppúr 1980. Allt það reglu umhverfi er flókið, bæði það sem lýtur að útgerð og áhöfn en einnig það sem snýr að hafnarstarfsmönnum (vigtun og skráning). Veiðieftirlitið aðstoðar í mjög mörgum tilvikum ýmist útgerð, skipstjórnarmenn eða hafnarstarfsmenn varðandi tilkynningar, vigtun eða skráningu á afurðum vinnsluskipa. Fyrstu árin var eftirliti um borð í vinnsluskipum sinnt með hefðbundnu eftirliti, en sl. 10 ár hafa sérstakir eftirlitsmenn sinnt þessu eftirliti. Hver veiðiferð stendur oftast í 4 til 5 vikur og sinnir eftirlitsmaður, auk hefðbundinna verkefna, eftirliti bæði með nýtingu og meðferð aflans en einnig umgengni um vinnsluumhverfi. Svo mikil nálægð eftirlitsmanns í svo langan tíma um borð í vinnsluskipi gerir það að verkum að mjög oft tekst að grípa til réttra ráðstafanna áður en í óefni er komið. Má segja með nokkrum sanni að sumar veiðiferðir séu einn alsherjar fræðslufundur.

Símakrókur.

Með tilkomu kvótakerfisins og á árunum þar á eftir urðu verkefni veiðieftirlits umfangsmeiri og á tímabilinu fram yfir aldamót voru mörg og síbreytileg fiskveiðistjórnunar-kerfi í gangi. Þessar eilífu breytingar kölluðu ekki einungis á virkt eftirlit heldur ekki síður á umfangsmiklar leiðbeiningar veiðieftirlits til handa þeim útgerðar- og sjómönnum sem störfuðu í þessu síbreytilega regluumhverfi. Var einna umfangsmesta og tímafrekasta vinnan við sk. símakrók þ.e. þeir skipstjórar sem voru á bátum í sk. sóknardagakerfi þurftu að hringja í símanúmer (talvél) og tilkynna sig (viðkomandi bát) út til veiða og inn frá veiðum ásamt því að tilgreina brottfarar- og komuhöfn. Reyndist þetta mörgum eldri sjómanninum erfitt og þurftu margir á hjálp að halda og sumir margsinnis. Var þetta verkefni sem veiðieftirlitið sinnti af mikilli elju og kostgæfni.

Brottkast.
Með tilkomu umgengnislaganna (lög nr. 57/1996), var það gert að skyldu að hirða og koma með að landi allan afla. Þetta ákvæði laganna varð eitt stærsta viðfangsefni veiðieftirlits á sjó fyrstu árin eftir gildistökuna og er enn stórt verkefni. Margir sjómenn töldu að kvótakerfið beinlínis þvingaði þá til að henda t.d. smáfiski og tveggja nátta netafiski vegna kvótaverðs. Verklagsreglur veiðieftirlitsmanna varðandi brottkast voru fyrstu árin eftir að lögin tóku gildi með þeim hætti að eftirlitsmönnum var gert að kynna í upphafi hverrar veiðiferðar þessar brottkastsreglur og jafnframt brýna sjómenn að fara að þeim. Jafnframt er veiðieftirlitsmönnum uppálagt að kynna sjómönnum þær reglur sem settar hafa verið til að auðvelda þeim að hirða allan afla og koma með að landi. Dæmi um slíkar reglur eru:
VS – afli (Hafró afli).

Frá árinu 2003 hefur skipstjórum fiskiskipa verið heimilt að ákveða að hluti af afla viðkomandi skips reiknist ekki til aflamarks þess að uppfylltum ákveðnum skilyrðum. Þessar reglur eru kynntar bæði á vefsíðu Fiskistofu en einnig af hálfu veiðieftirlitsmanna í samtölum við skipstjórnarmenn og eru mikilvægur þáttur í fræðslustarfsemi veiðieftirlitsins.
Undirmál.

Hluti undirmáls (þorskur, ýsa, ufsi og karfi undir ákv. lengd) telst utan aflamarks að uppfylltum skilyrðum. Veiðieftirlitið er sífellt að útskýra umræddar reglur, sem auðvitað eru ívilnandi, bæði í gegnum síma og á vettvangi.

Línuívilnun.

Svokallaðri línuívilnun var komið á árið 2004, en samkvæmt henni telst hluti afla sem veiddur er á landbeitta línu utan aflamarks, að uppfylltum skilyrðum. Skilyrðin eru t.d. að skipstjóri hringi í símakrókinn, sem ég minntist á áðan, og að skipið sé með sjálfvirka tilkynningaskyldu. Þessi regla krefst mikils eftirlits og þjónustu við skipstjóra ekki síst þegar einhvers konar tæknibilanir verða og má segja að stundum séu starfsmenn veiðieftirlitsins heilu og hálfu daganna eingöngu að aðstoða viðkomandi skipstjóra.
Afladagbók.
Með reglugerð nr. 303/1999, um afladagbækur, varð öllum skipstjórum íslenskra skipa sem stunda veiðar í atvinnuskyni skylt að halda afladagbók. Var ákveðið að nota fyrstu misserin eftir að reglurnar tóku gildi til að fræða skipstjórnarmenn, sem ekki höfðu áður haldið afladagbók, um færslu og skil á afladagbók. Í dag er verið að innleiða nýja reglugerð sem gerir öllum skipstjórnarmönnum skylt að skila afladagbókum til Fiskistofu á rafrænu formi. Sem fyrr leika veiðieftirlitsmenn Fiskistofu stórt hlutverk í að fræða skipstjórnarmenn um það hvernig þeir eiga að standa að færslum og skilum. Afladagbækur eiga sér raunar enn lengri sögu en til ársins 1999. Áður fyrr voru þær trúnaðarmál á milli skipstjórnarmanna og Hafrannsóknastofnunarinnar og eingöngu notaðar í vísindalegum tilgangi. Síðustu 9 árin hafa þær einnig verið notaðar sem eftirlitsgögn fyrir Fiskistofu en um leið sem hluti af þjónustu Fiskistofu við útgerðirnar sem í vaxandi mæli hafa sótt í gagnagrunn afladagbóka upplýsingar sem koma þeim að gagni við skipulagningu veiða.
Vefsíða.
Fyrst í stað fór megin hluti leiðbeininga veiðieftirlits fram á vettvangi með samtölum og fundahöldum, en einnig bréfaskriftum. Með tilkomu vefsíðu Fiskistofu hefur sú tækni verið notuð í auknum mæli. Er það bæði gert með fréttatilkynningum en einnig með margvíslegu efni sem uppfært er í kjölfar breytinga. Á vefsíðunni geta allir kallað fram upplýsingar um hvert einasta skip í íslenska fiskiskipaflotanum, um aflahlutdeild, aflahlutdeildarfærslur, aflamark, aflamarksfærslur, allar landanir allra skipa auk þess sem þar er að finna kvótareikni o.fl. sem stuðlar að því að auðvelda mönnum að fara eftir settum reglum í stað þess að brjóta þær. Á vefsíðunni er hægt að sækja um veiðileyfi og rafrænar afladagbækur, fá aflaskýrslu- og önnur eyðublöð, millifæra aflamark, tilkynna gámaútflutning  og þannig mætti áfram telja. Og ég hef áður minnst á kortið af öllum lokuðum veiðisvæðum.
Herferðir.
Veiðieftirlit Fiskistofu hefur nokkrum sinnum í samstarfi ýmsa hagsmunaaðila hrint af stað fræðsluherferðum t.d. til að auka skilning og þekkingu sjómanna á bættri aflameðferð þ.e. hreinlæti og kælingu.

Eyðublöð og form.
Þegar gerð er krafa um upplýsingaskil til Fiskistofu vegna eftirlitsins, gerir Fiskistofa sér far um að auðvelda mönnum vinnu við skráninguna á eyðublöð eða þau form sem notuð eru. T.d. er veiðieftirlitið nú um þessar mundir að senda út til aðila excel forrit vegna gildistöku nýrrar reglugerðar um vigtun og skráningu meðafla við uppsjávarveiðar. Í þeirri reglugerð er gerð krafa um sýnatöku til að greina á milli norsk-íslenskrar síldar og íslenskrar sumargotssíldar. Er excel forritið þannig úr garði gert að nóg er að skrá inn í það niðurstöður úr sýnatökum og heildarafla og sér þá forritið um að reikna út meðafla úr öllum farmi skipsins og hlutfall hvorrar tegundar í farminum. Skráist það sjálfkrafa inn á eyðublað sem er tilbúið til sendingar til Fiskistofu með öllum þeim upplýsingum sem krafist er í reglugerðinni.
Önnur þjónusta.
Varðandi þjónustustarf veiðieftirlits Fiskistofu er rétt að minna á alla þá sýnatöku sem unnin er fyrir Hafrannsóknastofnunina. Á undanförnum árum hafa árlega milli 500 – 700 þús. fiskar og skeldýr verið lengdarmældir af veiðieftirlitsmönnum og 15 – 20 þús. fiskar kvarnaðir, kyn og kynþroskagreindir.

Niðurlag.
Ég ætla hér að slá botninn í þessa upptalningu á þeim þáttum í starfsemi Fiskistofu þar sem reynt hefur verið að samræma eftirlit og þjónustu. Hér hefur einungis verið talað um starfsemi veiðieftirlitssviðs stofnunarinnar og víst er það svo að þetta tvennt, eftirlit og þjónusta, fer misvel saman. Sumt í starfsemi veiðieftirlitsins býður auðvitað ekki upp á svo jákvæð samskipti, sem hér hafa verið rakin, og til eru þeir einstaklingar sem telja að Fiskistofa leggi þá í einelti og sé sífellt að reyna að hanka þá fyrir brot og glæpi sem þeir hafi aldrei látið sér detta í hug að fremja. Eigum við ekki að orða þetta svo að þetta séu góðkunningjar Fiskistofu. En um leið og ég segi þetta flýti ég mér að bæta því við að þessir einstaklingar eru ekki margir og þeim hefur fækkað jafnt og þétt á undanförnum árum. Ég vona að það sé vísbending um að því meiri þjónustu sem unnt er að hræra saman við eftirlitið, því betri árangur, þótt erfitt geti verið að stilla þessu upp í stefnumiðuðu árangursmati.
